Kartlegging av konsekvensane på fisk og miljø av 

oljeutsleppet ved Statfjord A desember 2007

Denne etterkantundersøkinga etter oljeutsleppet ved Statfjord A 12. desember 2007 er utført av Havforskingsinstituttet etter oppdrag frå StatoilHydro. Utsleppet 12. desember 2007 på Statfjordfeltet av ca. 4400 m3 råolje er det nest største i Noregs snart 40-årige oljehistorie. 
Målsetjinga for arbeidet har vore å gjennomføre undersøkingar av konsekvensane oljeutsleppet kan ha gitt på fiskebestandane i området. Ein ønsker å skaffe dokumentasjon om oljeutsleppet ved målingar av oljekomponentar i vassprøvar og om dette kan sporast i filet og lever frå fisk fanga i dette området. I eit utval av fisken ville vi også analysere om oljekomponentar var metabolisert i galle og om ein kunne måle endringar i nivå av biomarkørar i lever.
F/F Håkon Mosby gjennomførte eit tokt 14.-16. desember 2007 for innsamling av vassprøvar. På grunn av dårlige vêrforhold i området, var det ikkje forsvarleg å tråle etter fisk på dette toktet. F/F Johan Hjort gjennomførte tokt 18.-19. desember 2007 for botntråling etter fisk. F/F Håkon Mosby gjennomførte tråling etter fisk i Tampenområdet og eit referanseområde under økosystemtoktet i Nordsjøen 5. – 31.januar 2008. Fiskeprøvar inkluderte hyse, lyr, torsk og sei.
Akustiske analysar vart utført på toktet med F/F Håkon Mosby 14.-16. desember 2007. Fisk vart observert over heile området, og det var ikkje lågare fisketetthet i området ved oljeflaket. Totalførekomst observert ved ekkolodd var større aust og nord for oljeflaket. Dette skuldast meir plankton ved djupare vatn.

Vassprøvar frå 16 stasjonar (overflate og botnprøve) samla inn tre dagar etter utsleppet er blitt analysert for total hydrokarbon innhald (THC) og sum NPD (naftalen, fenantren, dibenzothiofen og deira C1-C3 alkylhomologar). THC og NPD nivå i vassprøvar viste relativt stor variasjon. Snittverdiar var relativt like mellom overflate- og botn. Snittverdiane av sum NPD målt på Tampen 3 dagar etter oljeutsleppet var 3-5 gonger over verdi målt på same området i slutten av januar 2007. 
Målingar av oljekomponentar i fiskefilet av hyse, lyr, torsk og sei frå Statfjordområdet 6 dagar etter utsleppet og i torsk og sei frå dette området ein månad etter oljeutsleppet viser at alle komponentane var under deteksjonsgrensa. Det er difor ikkje grunnlag for å seie at utsleppet har ført til forringa kvalitet på filet i fisk frå Nordsjøen. 

Sum NPD nivå i lever frå torsk og sei frå Tampenområdet fanga etter utsleppet er lågt og ikkje over det som tidlegare er blitt rapportert når det gjeld NPD nivå. Hyse og lyr fanga ved Tampen like etter oljeutsleppet hadde høgast nivå av sum NPD forbindelsar i lever samanlikna med dei andre uttaka i denne studien. Det var spesielt NPD-forbindelsane C2-naftalen og C3-naftalen som bidrog til dette utslaget. Sum NPD i lever frå hyse fanga på Statfjord 18. desember 2007 låg på 141±125 ng/g, medan hyse fanga ved Egersundbanken 22. januar hadde snittverdiar på 31±19 ng/g. Hyse frå Nordsjøen og Haltenbanken er tidlegare rapportert med snittverdiar frå 10-66 ng/g. Det synest difor som at hyse fanga på Tampen like etter utsleppet hadde forhøga nivå av sum NPD. Fisk har god evne til metabolisering og utskiljing av NPD/PAH, men sidan hyse og lyr ikkje vart fanga ved Tampen i januar, har vi ikkje data til å seie om nivå av sum NPD var lågare i desse artane ein månad etter utsleppet.

Hyse fanga frå referanseområdet (Egersundbanken) 22. januar 2008, hadde høgare nivå av sum PAH enn hyse fanga frå Tampen. Dette skuldast ikkje oljeutsleppet ved Statfjord A, pga PAH samansetjing og at kyststraumen og oljedriftsanalysar viser drift nordover langs kysten. 

Målingar av PAH metabolittar i galle vart utført på torsk frå Tampen og torsk frå referanseområde 1 mnd etter utsleppet. Det vart også utført biomarkøranalysar av avgiftingsenzymet cytokrom P450, og protein relatert til oksidativt stress som HSP70, catalase og Cu/Zn superoxid dismutase på same fisken. Det vart ikkje målt forhøga nivå av gallemetabolittar eller biomarkørnivå i torsk frå Tampen i forhold til torsk frå referanseområdet (Egersundbanken). Dette kan tyde på at torsk fanga på Tampen i januar 2008 ikkje var negativt påverka av utsleppet.
